
Okanta mavatapaintsiri kitaite ari jaavakaitakari
nampitsiki paitachari Caná, saikatsiri Galilea-ki. 
Ari osaikakeri eejatzi iriniro Jesús janta. Ari 
ikaimakaantaitakeri eejatzi Jesús itsipatanakari
iriyotaanepayeeni.



Ikanta joimoshirenkaiyani, thaatapaaka
jimiretaiyarini. Ipoña iriniro Jesús, okantakeri otomi: 
“Thaatapaaka imire.” Okantanakeri iroori ikaratzi
pakotantatsiri: “Panterora onkarate inkantemiri
notomi.”



Ikantanakeri Jesús ikaratzi
pakotantatsiri: “Pijaikite jiñaa maaroni
kovitzi.” Ijaikiperoyetakero kovitzi. Ipoña
ikantzi Jesús: “Pinkitanake iroñaaka
kapicheeni, paanakeneri amenakaantzirori

oimoshirenkaantsi.”
Ari ikantaiyakero.



Ikanta irika amenakaantzirori oimoshirenkaantsi
ikemaantavakaro kapicheeni jimireetari otzimi
peyanainchari ojiñaaveta, 
te iriyote tsika
okenakotapaake
irooperori
jimireetari. Intaani
jiyotaiyini
pakotantatsiri, 
tema iriiyetake
jaikitakerori
jiñaa. 



Ipoña irika amenakaantzirori oimoshirenkaantsi, 
ikaimakeri aavakaachari, ikantziri: “Iro jameyetari
atziriite jetapiintaro
ipakotantziro irooperori
jimireetari, aririka
inkematziitaiyakyaani
oimoshirenkachari, ari
impakotantayeetero
jentaakyaari. 
Irooma eeroka
povapithaantakaro
irooperori
jimireetari
irojatzi
iroñaaka.”



Iroka jantakeri Jesús nampitsiki Caná saikatsiri
Galilea-ki, iro etanakarori
itasonkaventantzi ari
joñaakantzirori
ishintsinka. Ari 
ikempisantaperotanakeri
iriyotaanepayeeni. 



Ikanta Jesús jatake ipankoki Pedro. Iñaapaatziiro
iriyote, onoryaaka, aakero saavakirentsi.



Ipampitapaakero kapicheeni akoki, eshitakotanake. 
Piriintanaka, amenayetavakeneri ompaitya
ompavakeriri.



Okanta osheetyaanake, jamaitapaakeneri Jesús 
osheki mantsiyari, jamaitakeneri eejatzi osheki
jaakiri peyari. 
Ipiyotzimentaitapaakari
pankotsiki.



Jovashinchaayetairi maaroni. Tera ishinete aparoni
peyari iriñaavaite jovashinchaayetzirira ikaratzi
jaakayetziri. Tema jiyotzi peyari irirori tsika ipaita
Jesús. 



Ikovaiyanake atziri irantantavakyaari kapicheeni
irako, tema otzimimotziri Jesús ishintsinka, 
jovashinchaayetziri maaroni.            



Tzimatsiya 4 atziri pokashitakeriri Jesús
janatakotakeri kisoporokitatsiri.



Te onkante iriñeeri, jotzikaakeri
atziriite piyotainchari. 
Ataitanake jenoki pankotsiki, 
joveyantakero ikatziyakara
Jesús, jovaniiryaakotakeri
mantsiyari.



Ikanta Jesús, jiyotakotavakeri
iraventaashiretaneete, iñaanatavakeri mantsiyari, 
ikantziri: “Notomí, 
ipeyakoitaimiro
pikaariperoshirevetaka.”
“¡Pinkatziye! Paanairo
ponoryaamento. 
Piyaatai.”



Ipoña jotetanaa Jesús pitotsiki, itsipatanaari
iriyotaane. Ikanta
jimontyaakotanaka, maanake
Jesús pitotsiki. Iro
joveraakovetaiyakani
niyankyaaki, omapokakeri
iriyotaane otampyaatapaake
antaroite, otetaatapaaka
jiñaa pitotsiki, 

otamakaatanakera
inkaare.



Ikantanakeri irirori: “¿Opaitama pitharovantari? 
¿Tekerama pikempisantaperotziita?” Piriintanaka, 
joimairentakero tampyaa eejatzi ikempitakero
otamakaane inkaare, avisanake, 
mairyaatanai kameetha. 
Ipampoyaaminthaitanakeri
Jesús, 
iñaapinkathatanakeri
iniroite, ikantavakaayeta:
“¿Ipaitama

atziritatsiri irika? 
Joimairentziro tampyaa, 
eejatzi inkaare.” 

Tema jetakoperokitaari Pava 
osavisatzi, ishinetakeri irapintzite

Itomi inkamimenteri, iro eero
ikaamaneyetantaa inkarate

kempisantairine, aña
inkañaaneyetai.



Roma-satziite 3:23
aña maaroiteni akaariperoshiretake. Irootakera eero 

aritanta añaayetairo irovaneenkaro Pava.

Roma-satziite 6:23
Iroka “Kaamanetaantsi” okempivaitakaro iroomi

impinayeetantyaaririmi itzimi antavaitapiintakenerori
kaariperotatsiri, kempitavaitaka iriimi onampitane. 
Irooma “Kañaanetaantsi” okempivaitakaro iroomi

ineshinonkatane Pava impashiyetaiyaarimi ikaratzi
tsipashireyetaariri Jesucristo, Avinkatharite.

Hebreo-payeeni 9:27
Iroovaitake ikantaitziri: “Maaroni atziri aparosatzi
okanta ikami, impoña Pava amenakotairone ishire.”



Efeso-satziite 2:8,9
Irootakera piñaantaarori pavisakoshireyetai

poshireyetaari. Aña iri Pava, itzimi kempitakaantaarori
impashitaiyaamiro avisakoshiretaantsi,

tera eeroka materone povavisaakoshiretya apaniro. 
Ari onkantya eero pasagaaventashivaitanta.

Roma-satziite 10:9,10
Aririka piñaanethataiyaaro pinkante, “Novinkatharite
inatzi Jesús,” aririka paventaashiretanakyaari Pava iri
oviriintairi ikamavetakara, aritakera pavisakoshiretai.

Tema aritakera paventaashiretaari iro
kantakaantakerori irovatampatzikashireyetantairi. 

Aritakera añaanethataaro iroka, iroora kantakaanterone
irovavisaakoshireyetantairi.



Juan 3:16,17
“Tema jetakoperokitaari Pava osavisatzi, ishinetakeri

irapintzite Itomi inkamimenteri, iro eero
ikaamaneyetantaa inkarate kempisantairine, aña

inkañaaneyetai. Tema Pava te iro irotyaantantyaariri
Itomi jaka kipatsiki iriyakoventayetairi osavisatzi, aña

irovavisaakoshireyetaatyeeri.

1 Juan 5:11-13
Jiroka ikantaitakeri: Iri Pava kantakaiyaarone

añaashiretantaiyaari, tema atsipashiretaari Itomi. 
Intzimerika tsipashiretaiyaarine Itomi ari

irañaashiretai. Iriima kaari tsipashiretaiyaarine Itomi
Pava, eero jañaashiretai. Pipairyaapiintairi eerokaite

Itomi Pava pikempisantairi. Irootake nosankinatantamiro
iroka onkantya piyoperotantyaari ari pinkantaitatyeeni

pañaayetai apaata.

